






56 H Ú S  O G  H Í B Ý L I 57 

Þrátt fyrir flæði náttúrulegrar birtu um húsið er vissulega dimmt stóran 
hluta ársins eins og við þekkjum öll. Vegna þessa var lýsing í villunni eitt­
hvað sem Tobia lagði mikla áherslu á enda vildi hann ekki missa hlýleik­
ann innandyra á köldum og gráum vetrardögum. Myndirnar sýna þennan 
eiginleika lýsingarinnar vel og draga fram andstæðu hrárrar náttúrunnar 
við hlýja lýsingarhönnunina. „Ég notaði mjög hlýtt ljós (2000–2700K) 
og sameinaði ljósastæði úr viði og vegglýsingu til að auka þrívíddaráferð 
basaltveggjanna og ljómann frá arineldinum. Niðurstaðan er hlýlegt, 
notalegt og fágað athvarf,“ segir Tobia. 

„Þetta var mjög gefandi ferli og það var mjög gaman 
að túlka stíl eigendanna í þessu verkefni enda gefur 
gott samstarf við eigendur mjög persónulegan brag 
í verkefnum, sem er mikilvægt.“

RÝMI GETUR ORÐIÐ HVAÐ SEM ER 
Villan í Húsafelli er 170 m2 og samanstendur af þremur svefnherbergjum, tveimur baðherbergjum, stofu, eldhúsi, 
þvottaaðstöðu, lítilli heilsurækt og jógarými. „Það er í raun allt á neðri hæðinni nema heilsuræktin og jógarýmið sem er 
samanlagt um 30 m2 á efri hæð hússins. Eldhúsið og stofan er eitt opið rými og skapar ákveðna heild með umlykjandi 
náttúrunni,“ segir Tobia. Þrátt fyrir að húsið sé ekki aðalheimili eigenda bætir Tobia við að þau hafi lagt mikla áherslu 
á að það væri heimilislegur bragur yfir húsinu sem endurspeglaði persónuleika þeirra. „Hvert og eitt húsnæði hefur 
burði til að verða hvað sem er. Það sem skiptir mestu máli er fólkið sem dvelur þar, persónuleiki þeirra, lífstíll, draumar 
og þarfir. Það er akkúrat þetta sem vekur áhuga minn sem hönnuð og hefur áhrif á það hvernig ég nálgast verkefnin 
mín. Í þessu tiltekna verkefni vil ég meina að okkur hafi tekist mjög vel til að uppfylla óskir eigenda, bæði hvað varðar 
innanhússhönnun en líka í arkitektúr AKA Studio Arkitekter og í byggingu ARNO - Einingahúsa.“

„Hvert og eitt húsnæði hefur burði til að 
verða hvað sem er.“

Tobia segist vanur því að koma að verkefnum þegar þau 
eru enn á teikniborðinu en að í þetta sinn hafi annað verið 
uppi á teningnum. „Ég hafði þar af leiðandi ekki nein áhrif 
á skipulag hússins né val á gólfefnum til dæmis og þar 
með var ákveðinn rammi settur sem ég þurfti að taka tillit 
til. Eigendurnir tóku líka mikinn þátt í öllu ferlinu en ég 
fann samt til mikils trausts frá þeim. Það gerði samstarfið 
mjög farsælt,“ segir hann. „Það gat verið áskorun að fá 
stundum allt aðrar hugmyndir frá þeim en ég hafði kannski 
séð fyrir mér upphaflega en það var gefandi að þurfa að 
hugsa hlutina stundum upp á nýtt. Með því að eiga í svona 
virku og stöðugu samtali þá skilar það sér í heimili sem er 
algjörlega sérsniðið að þörfum og sýn eigendanna í stað 
þess að vera bara mín innanhússhönnunarsýn. Það er svona 
samtal og samvinna sem ég hvet alltaf eindregið til þegar 
ég tek að mér verkefni.“

Hönnun hússins tók um tvö ár og segir Tobia það hafa verið 
mikla gjöf að fá svo mikinn tíma til að vinna að hlutunum. 
„Þetta er algjör draumur fyrir hönnuð því það fylgdi verk­
efninu ekkert stress og enginn ofsahraði. Öll sem komu að 
þessu vildu vanda til verka og gefa þessu þann tíma sem 
þurfti til að skapa draumastað fyrir eigendur,“ segir þessi 
frækni innanhússhönnuður að lokum og ber útkoman þess 
sannarlega vitni. 

„Það sem skiptir mestu máli er fólkið 
sem dvelur þar, persónuleiki þeirra, 
lífstíll, draumar og þarfir.“

Sjá má fleiri verkefni Tobia á síðunni hans www.tobiazambotti.com


